
Bangladesh receives additional three million doses 
of Moderna vaccine from USA
Dhaka, July 19 :

Foreign Minister Dr. A K Abdul Momen today received, in the Hazrat Shahjalal International Airport in the evening, 3 million doses of Moderna vaccine from the United States under the COVAX Framework. This consignment is in addition of the first one of 2.5 million doses of Moderna vaccine. Health and Family Welfare Minister Zahid Malik MP, US Charge d’Affaires in Bangladesh JoAnne Wagner, Senior Secretary of Health Services Division Lokman Hossain Miah and other high officials of Bangladesh Government were also present. Altogether, Bangladesh has so far received 5.5 million doses of Moderna vaccine from the United States. More vaccine doses from the United States are likely to come in coming months. 

তথ্যবিবরণী                                                                                              নম্বর : ৩৩৬৭
 

চট্টগ্রাম বিভাগে হতদরিদ্র ও প্রান্তিক জনগোষ্ঠীর মাঝে ত্রাণ বিতরণ অব্যাহত
ঢাকা, ৪ শ্রাবণ  (১৯ জুলাই) : 


করোনা ভাইরাসজনিত রোগ (কোভিড-১৯) এর বিস্তার রোধকল্পে সরকার আরোপিত চলমান বিধিনিষেধকালীন সময়ে আজ চট্টগ্রাম বিভাগের বিভিন্ন জেলায় অসহায়, কর্মহীন, হতদরিদ্র ও প্রান্তিক জনগোষ্ঠীর মাঝে প্রধানমন্ত্রীর উপহার হিসেবে ত্রাণসামগ্রী বিতরণ অব্যাহত রয়েছে।

চাঁদপুর জেলা প্রশাসনের ব্যবস্থাপনায় আজ জেলা স্টেডিয়ামে কর্মহীন ২২৭ জন হোটেল কর্মচারী, পত্রিকার হকার ও অসহায় দুস্থ মানুষের মাঝে ত্রাণসামগ্রী বিতরণ করা হয়।

লক্ষ্মীপুর জেলায় আজ জেলা প্রশাসন কর্তৃক প্রধানমন্ত্রীর উপহার হিসেবে ৫০০টি দুস্থ পরিবারের মাঝে ত্রাণসামগ্রী বিতরণ করা হয়। ত্রাণসামগ্রী হিসেবে প্রতি পরিবারকে ১০ কেজি চাল, ০১ কেজি ডাল, ১ কেজি চিনি, ১ কেজি লবণ ও ১ লিটার সয়াবিন তেল প্রদান করা হয়। 


এদিকে রাঙ্গামাটি জেলা প্রশাসনের উদ্যোগে ১৫০ জন প্রতিবন্ধী জনগোষ্ঠীর মাঝে প্রধানমন্ত্রীর ঈদ উপহার বিতরণ করা হয়।
#

তথ্যবিবরণী                                                                                           নম্বর : ৩৩৬৬

কোভিড-১৯ ভ্যাকসিন প্রদান সংক্রান্ত সর্বশেষ তথ্য

ঢাকা, ৪ শ্রাবণ  (১৯ জুলাই) : 


আজ সিনোফার্মের প্রথম ডোজ কোভিড-১৯ ভ্যাকসিন নিয়েছেন ১ লাখ ২৯ হাজার ৮৯৩ জন। যার মধ্যে পুরুষ ৭৪ হাজার ৭৩০ জন, মহিলা ৫৫ হাজার ১৬৩ জন। অদ্যাবধি সিনোফার্মের প্রথম ডোজ কোভিড-১৯ ভ্যাকসিন নিয়েছেন ১০ লাখ ৪৯ হাজার ৬৬০ জন। এদিকে, আজ সিনোফার্মের দ্বিতীয় ডোজ নিয়েছেন ৭৩৩ জন। যার মধ্যে পুরুষ ৩৪২ জন ও মহিলা ৩৯১ জন। অদ্যাবধি দ্বিতীয় ডোজ নিয়েছেন ৩ হাজার ৩১৯ জন।


মডার্না ভ্যাকসিনের আজ প্রথম ডোজ নিয়েছে ৫০ হাজার ৯০৪ জন। যার মধ্যে পুরুষ ৩০ হাজার ৬৭৯ জন, মহিলা ২০ হাজার ২২৫ জন। অদ্যাবধি মডার্না ভ্যাকসিনের প্রথম ডোজ নিয়েছেন ২ লাখ ৬৯ হাজার ৫৩৭ জন। মডার্না ভ্যাকসিনের দ্বিতীয় ডোজ প্রদান শুরু হয়নি।


এদিকে, ফাইজার ভ্যাকসিনের প্রথম ডোজ আজ ১২ জনকে দেয়া হয়েছে। যার মধ্যে পুরুষ ৫  জন, মহিলা ৭ জন। অদ্যাবধি প্রথম ডোজ দেয়া হয়েছে ৫০ হাজার ১০৪ জনকে। ফাইজার ভ্যাকসিনের দ্বিতীয় ডোজ শুরু হয়নি।


অ্যাস্ট্রোজেনেকা-কোভিশিল্ড ভ্যাকসিনের এ পর্যন্ত প্রথম ডোজ দেয়া হয়েছে ৫৮ লাখ ২০ হাজার ৩৩ জনকে। অদ্যাবধি অ্যাস্ট্রোজেনেকা-কোভিশিল্ড ভ্যাকসিনের দ্বিতীয় ডোজ ৪২ লাখ ৯৮ হাজার ৮৬ জনকে দেয়া হয়েছে।


আজ বিকাল ৫টা ৩০ মিনিট পর্যন্ত ভ্যাকসিনের জন্য মোট নিবন্ধন করেছেন ১ কোটি ৯ লাখ ৯০ হাজার ৩৩২ জন।

কোরবানির পশুর বর্জ্য অপসারণ তদারকি করবে ডিএসসিসি 

১০টি টিম গঠন ও কেন্দ্রীয় নিয়ন্ত্রণ কক্ষ স্থাপন 

ঢাকা, ৪ শ্রাবণ  (১৯ জুলাই) : 


আসন্ন পবিত্র ঈদুল আজহা উপলক্ষে কোরবানির পশুর হাটের বর্জ্য এবং ২১ জুলাই দুপুর ২টা হতে ২৪ জুলাই দুপুর ২টা পর্যন্ত দক্ষিণ সিটি কর্পোরেশন (ডিএসসিসি)-এর আওতাধীন এলাকা ও পশুর হাটগুলোর বর্জ্য ব্যবস্থাপনা সরেজমিন মাঠ পর্যায়ে তদারকির জন্য ১০টি টিম গঠন করেছে ডিএসসিসি। আঞ্চলিক নির্বাহী কর্মকর্তাদের নেতৃত্বে করপোরেশনের বিভিন্ন বিভাগের কর্মকর্তা-কর্মচারীদের সমন্বয়ে এই টিমগুলো গঠন করা হয়েছে। 


এছাড়া, করপোরেশনের শীতলক্ষ্যা হলে কোরবানির পশুর বর্জ্য অপসারণ কার্যক্রম সচিত্র তদারকির জন্য একটি কেন্দ্রীয় নিয়ন্ত্রণ কক্ষে স্থাপন করা হয়েছে। করপোরেশনের আওতাধীন যেকোনো নাগরিক তার নিজ এলাকায় সৃষ্ট বর্জ্য সম্পর্কিত তথ্য প্রেরণ বা পশুর বর্জ্য অপসারণ সম্পর্কিত সুরাহার জন্য কেন্দ্রীয় নিয়ন্ত্রণ কক্ষের ০১৭০৯৯০০৮৮৮ নম্বরে ফোন করে জানাতে পারবেন। কেন্দ্রীয় নিয়ন্ত্রণ কক্ষে করপোরেশনের বিভিন্ন পর্যায়ের কর্মকর্তা-কর্মচারীবৃন্দ তিন শিফটে ১৮ জুলাই দুপুর ২টা হতে ২৪ জুলাই দুপুর ২টা পর্যন্ত দায়িত্ব পালন করবেন। নিয়ন্ত্রণ কক্ষের দায়িত্বপ্রাপ্ত কর্মকর্তা-কর্মচারীরা মাঠ পর্যায়ে চলমান বর্জ্য অপসারণ কার্যক্রম তদারকি করবে।

পাশাপাশি ৯০টি খোলা ট্রাক, ৫৩টি কম্পেক্টর, ১২টি পানির গাড়ি, ১০২টি ডাম্প ট্রাক, ১৪টি পে-লোডার, ৮১টি কন্টেইনার ক্যারিয়ার, ৯টি টায়ার ডোজার, ২টি ট্রেইলার, ৯টি স্কিড লোডারসহ প্রায় পৌনে ৪০০ যান-যন্ত্রপাতি মাঠ পর্যায়ে বর্জ্য অপসারণ কার্যক্রমে নিযুক্ত থাকবে।   


এছাড়া, নিয়মিত ৫ হাজার কর্মীর পাশাপাশি অতিরিক্ত আরো ৫ হাজার জন কর্মী কোরবানির পশুর বর্জ্য অপসারণে নিযুক্ত থাকবে। পরিবেশ সুরক্ষা ও দূষণমুক্ত রাখার লক্ষ্যে প্রায় ৩০ টন ব্লিচিং পাউডার ও ১ হাজার ৮০০ লিটার তরল জীবাণুনাশক ছিটানো হবে। পাশাপাশি ঈদ উপলক্ষে ইতোমধ্যে প্রতি কাউন্সিলরকে ১ হাজার করে এবং আঞ্চলিক নির্বাহী কর্মকর্তাদেরকে ১ হাজার ৫০০টি পরিবেশবান্ধব থলে প্রদান করা হয়েছে। এসব থলে যারা কোরবানি করবেন তাদের মাঝে বিতরণ করা হবে। কোরবানির পশুর বর্জ্য সেসব থলের মধ্যে ভরে তা নির্ধারিত সময়ের মধ্যে করপোরেশনের নির্ধারিত ব্যক্তিবর্গের কাছে হস্তান্তর করবেন।
#

ডিজিটাল বাংলাদেশ বিনির্মাণে বিটিসিএল-জিপি চুক্তি ঐতিহাসিক মাইলফলক

                                                               -- টেলিযোগাযোগ মন্ত্রী

ঢাকা, ৪ শ্রাবণ  (১৯ জুলাই) : 


দেশব্যাপী ডিজিটাল সংযোগ আরো গতিশীল ও সুদৃঢ় করতে বিটিসিএল ও গ্রামীণফোনের মধ্যে চুক্তি স্বাক্ষরিত হয়েছে। এই চুক্তির অধীনে দেশব্যাপী বিটিসিএল এর অপটিক্যাল ফাইবার সংযোগ ও বিটিসিএল টাওয়ারসমূহ গ্রামীন ফোন শেয়ার করবে। ডাক ও টেলিযোগাযোগ মন্ত্রী মোস্তাফা জব্বারের উপস্থিতিতে আজ  ভার্চুয়াল প্লাটফর্মে  এই  চুক্তি স্বাক্ষরিত হয়।


অনুষ্ঠানে প্রধান অতিথির বক্তৃতায় ডাক ও টেলিযোগাযোগ মন্ত্রী ডিজিটাল বাংলাদেশ বিনির্মাণের অগ্রযাত্রায় এটি একটি ঐতিহাসিক মাইলফলক হিসেবে উল্লেখ করেন। তিনি বলেন, সারাদেশে বিদ্যমান বিটিসিএল এর অপটিক্যাল ফাইবার নেটওয়ার্ক ও টাওয়ার সেবা গ্রহণের মাধ্যমে গ্রামীণফোন তাদের গ্রাহকদের উন্নত সেবা প্রদানের মাধ্যমে প্রধানমন্ত্রী শেখ হাসিনার দূরদৃষ্টিসম্পন্ন  ডিজিটাল বাংলাদেশ কর্মসূচির অগ্রযাত্রাকে আরো বেগবান করবে। তিনি বলেন, জাতির পিতা  টিএন্ডটি বোর্ড প্রতিষ্ঠার মাধ্যমে ডিজিটাল বাংলাদেশের বীজবপন করে গেছেন। বঙ্গবন্ধুর হাতে গড়া টিএন্ডটি (বর্তমান বিটিসিএল) বোর্ডের দেশব্যাপী সুবিস্তৃত ডিজিটাল অবকাঠামো সময়োপযোগী কর্মপরিকল্পনা গ্রহণ ও বাস্তবায়নের মাধ্যমে ঘুরে দাঁড়িয়েছে। 

মোস্তাফা জব্বার করোনাকালে উচ্চগতির ইন্টারনেট সেবা প্রদানের মাধ্যমে দেশের মানুষের জীবনযাত্রা সচল রাখায় টেলিযোগাযোগ খাতের অবদান তুলে ধরে বলেন, সরকারি টেলিকম প্রতিষ্ঠানসমূহের পাশাপাশি দেশের অন্য মোবাইল অপারেটরসমূহ অবিস্মরণীয় দায়িত্ব পালন করেছে। তৃণমূল মানুষের ইন্টারনেট পরিষেবা নিশ্চিত করতে দেশব্যাপী ফোর-জি নেটওয়ার্ক সম্প্রসারণে তারা সরকারের নির্দেশনা অত্যন্ত গুরুত্বের সাথে পালন করেছে। দেশের কোন কোন মোবাইল অপারেটর টুজি ও থ্রিজি থেকে  শতভাগ বিটিএস ফোরজি নেটওয়ার্কের আওতায় এনেছে। এর ফলে তৃণমূলের প্রথম শ্রেণির শিশুটিও তার চাহিত ইন্টারনেট সেবা পাচ্ছে, অনলাইনে ক্লাস করছে। সবজি ও ফল বিক্রেতা থেকে শুরু করে গরু বিক্রেতা পর্যন্ত ডিজিটাল প্রযুক্তির সুবিধা ভোগ করছে।


মোস্তাফা জব্বার বলেন, ২০১৮ সালে বাংলাদেশ ফোরজি নেটওয়ার্ক চালু করে একই বছর প্রধানমন্ত্রীর তথ্য ও যোগাযোগ প্রযুক্তি উপদেষ্টা সজীব আহমেদ ওয়াজেদের দিকনির্দেশনায় ফাইভজি প্রযুক্তির পরীক্ষা সম্পন্ন করেছি। ফাইভজি চালুর মাধ্যমে বাংলাদেশ ডিজিটাল সুপার হাইওয়ে নির্মাণের দ্বারপ্রান্তে । টেলিকমখাতের এই অগ্রগতি দেশকে এক অভাবনীয় অগ্রগতির শিখরে উন্নীত করবে বলে তিনি উল্লেখ করেন।


অনুষ্ঠানে ডাক ও টেলিযোগাযোগ বিভাগের সচিব মোঃ আফজাল হোসেন, বিটিআরসি’র চেয়ারম্যান শ্যামসুন্দর সিকদার, বিটিসিএল এর ব্যবস্থাপনা পরিচালক ড. মোঃ রফিকুল মতিন এবং গ্রামীণফোনের সিইও ইয়াসির আজমান বক্তৃতা করেন।

#

শেফায়েত/মাসুম/সঞ্জীব/সেলিম/২০২১/২১০০ ঘণ্টা  

বঙ্গবন্ধু আমৃত্যু শোষিত মানুষের পক্ষে লড়াই করে গেছেন
                                      -- প্রতিমন্ত্রী স্বপন ভট্টাচার্য্য
ঢাকা, ৪ শ্রাবণ  (১৯ জুলাই) : 


পল্লী উন্নয়ন ও সমবায় প্রতিমন্ত্রী স্বপন ভট্টাচার্য্য বলেছেন, জাতির পিতা বঙ্গবন্ধু শেখ মুজিবুর রহমান আমৃত্যু শোষিত মানুষের পক্ষে লড়াই করে গেছেন। তিনি বলেন, বঙ্গবন্ধু দেশটা স্বাধীন করে দিয়ে গেছেন বলেই আমরা গর্ব করে বলতে পারি আমরা স্বাধীন।  বঙ্গবন্ধু এদেশ স্বাধীন করেছেন বলেই আমরা আজ উন্নত বাংলাদেশের স্বপ্ন দেখতে পারছি।

আজ সচিবালয়ে পল্লী উন্নয়ন ও সমবায় বিভাগের সম্মেলন কক্ষে জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উপলক্ষে পল্লী উন্নয়ন ও সমবায় বিভাগের উদ্যোগে প্রকাশিত ‘বঙ্গবন্ধুর সমবায় ভাবনা : উন্নয়ন অভিযাত্রায় পল্লী উন্নয়ন ও সমবায় বিভাগ’ শীর্ষক প্রকাশনার মোড়ক উন্মোচন অনুষ্ঠানে  প্রধান অতিথির বক্তব্যে প্রতিমন্ত্রী এসব কথা বলেন।

প্রতিমন্ত্রী বলেন, জাতির পিতা বাঙালি জাতিকে একটি স্বাধীন আত্মপরিচয় দিয়ে গেছেন। অর্থনৈতিক মুক্তির জন‍্য আজীবন সংগ্রাম করে গেছেন। তাঁর ইচ্ছা ছিল বাঙালি জাতি অত্যন্ত মর্যাদার সঙ্গে সারা পৃথিবীতে বিচরণ করবে। জাতির পিতার সেই স্বপ্নসাধ পূরণে প্রধানমন্ত্রী শেখ হাসিনা নিরলসভাবে কাজ করে যাচ্ছেন। তিনি ক্ষমতায় আছেন বলেই  বাংলাদেশ একটি সম্ভাবনাময় দেশ।

পল্লী উন্নয়ন ও সমবায় বিভাগের সচিব মোঃ রেজাউল আহসানের সভাপতিত্বে অনুষ্ঠানে অন‍্যান্যের মধ‍্যে উপস্থিত ছিলেন পল্লী উন্নয়ন ও সমবায় বিভাগের অতিরিক্ত সচিব মোঃ রাশিদুল ইসলাম, বিআরডিবি’র মহাপরিচালক সুপ্রিয় কুমার কুন্ডু,  সমবায় অধিদপ্তরের নিবন্ধক ও মহাপরিচালক ড. মো. হারুন-অর-রশীদ বিশ্বাস, পিডিএফ এর এমডি মউদুদউর রশীদ সফদার এবং বাংলাদেশ পেট্রোলিয়াম ইনস্টিটিউটের মহাপরিচালক মোঃ আমিনুল ইসলাম।
#
হাবীব/মাসুম/সঞ্জীব/সেলিম/২০২১/১৯৪০ ঘণ্টা  

ঢাকা বিভাগে ত্রাণ কার্যক্রম চলমান

ঢাকা, ৪ শ্রাবণ  (১৯ জুলাই) : 


করোনাভাইরাস মহামারিতে মানবিক সহায়তা হিসেবে  সরকারের পক্ষ হতে দেশব্যাপী ত্রাণসামগ্রী বিতরণ কার্যক্রম পরিচালিত হচ্ছে। গতকাল ঢাকা বিভাগের বিভিন্ন জেলায় এ কার্যক্রম পরিচালিত হয়েছে।

নরসিংদী জেলায় ৯৩ হাজার মেট্রিক টন চাল ত্রাণ হিসেবে বিতরণ করা হয়। ভিজিএফ কার্ডের মাধ্যমে ১ হাজার ৩৬১ দশমিক ৫৯ মেট্রিক টন চাল বিতরণ  এবং ৩৩৩ কলের মাধ্যমে ৯২৩টি পরিবার ও ৪ হাজার ৬১৫ জনকে আর্থিক সহায়তা প্রদান করা হয়। 


গোপালগঞ্জ জেলায় ত্রাণ হিসেবে নগদ  ৪ লাখ টাকা,  ৬৭ হাজার মেট্রিক টন চাল, ভিজিএফ কার্ডের মাধ্যমে ৮৯৩ দশমিক ৬৬ মেট্রিক টন চাল, ২ হাজার শুকনো খাবার প্যাকেট  এবং  ৩৩৩ কলের মাধ্যমে ১ হাজার ৮৫৫টি পরিবার ও ৮ হাজার ৩৪৭ জনকে  ত্রাণ  বিতরণ করা হয়েছে। 


মুন্সীগঞ্জ জেলায় ত্রাণ হিসেবে নগদ  ১ লাখ ৫০ হাজার টাকা এবং ৫৭২ মেট্রিক টন চাল,  ২ হাজার প্যাকেট শুকনো খাবার এবং ভিজিএফ কার্ডের মাধ্যমে ৬৭৩ দশমিক ২৭ মেট্রিক টন চাল বিতরণ করা হয় এবং হটলাইনের মাধ্যমে ৩২৫ জনকে মানবিক সহায়তা প্রদান করা হয়েছে। 


শরীয়তপুর জেলায় ত্রাণ হিসেবে ১০ হাজার পরিবারের মাঝে খাদ্যসামগ্রী বিতরণ করা হয়েছে। 


ফরিদপুর জেলায় ত্রাণ হিসেবে নগদ ৪ লাখ টাকা, ৬৭ হাজার মেট্রিক টন চাল বিতরণ করা হয়েছে। ভিজিএফ কার্ডের মাধ্যমে ৮৯৩ দশমিক ৬৩ মেট্রিক টন চাল, ২ হাজার শুকনো খাবারের প্যাকেট বিতরণ করা হয়েছে। ৩৩৩ কলের মাধ্যমে ১ হাজার ৮৫৫টি পরিবার ও ৩৮ হাজার ৩৪৭ জনকে ত্রাণ বিতরণ করা হয়েছে। 


কিশোরগঞ্জ জেলায় ত্রাণ হিসেবে নগদ ১ লাখ টাকা  এবং ১০ মেট্রিক টন চাল বিতরণ করা হয়। ভিজিএফ কার্ডের মাধ্যমে ৮২০ দশমিক ১৬০ মেট্রিক টন চাল বিতরণ করা হয়। ৩৩৩ কলের মাধ্যমে ৪৮২টি পরিবার ও ২ হাজার ৪১০ জনকে ত্রাণ বিতরণ করা হয়। 


সংশ্লিষ্ট  জেলার  জেলা তথ্য অফিসসমূহ ঢাকা বিভাগীয়  তথ্য অফিসের মাধ্যমে  এসব তথ্য জানিয়েছে।
#

আনোয়ার/মাসুম/সঞ্জীব/সেলিম/২০২১/১৮৪০ ঘণ্টা  

খুলনা বিভাগে করোনাকালীন অসহায় মানুষের মাঝে ত্রাণ বিতরণ
ঢাকা, ৪ শ্রাবণ  (১৯ জুলাই) : 


কোভিড-১৯ মহামারিকালে অসহায়, কর্মহীন ও বিভিন্ন শ্রেণির প্রান্তিক জনগোষ্ঠীর মাঝে  প্রধানমন্ত্রী শেখ হাসিনার উপহার হিসেবে সরকারি ত্রাণসামগ্রী বিতরণ কার্যক্রমের অংশ হিসেবে আজ খুলনা বিভাগের মাগুরা, কুষ্টিয়া ও নড়াইল জেলায় ত্রাণ বিতরণ করা হয়েছে।

মাগুরা জেলা ত্রাণ ও পুনর্বাসন দপ্তরের উদ্যোগে আজ ৩ হাজার ৭৪০টি উপকারভোগী পরিবারের প্রত্যেকটির মাঝে ১০ কেজি করে চালের প্যাকেট বিতরণ করা হয়।  এছাড়া জেলা প্রশাসনের উদ্যোগে স্থানীয়ভাবে ৮ শত ৪০ প্যাকেট শুকনো খাবার বিতরণ করা হয়।

কুষ্টিয়া জেলা প্রশাসনের উদ্যোগে আজ ২ হাজার ২১০টি দুস্থ ও অসহায় পরিবারের মধ্যে ২২ দশমিক ১০০ মেট্রিক টন চাল এবং স্থানীয়ভাবে ২৪ হাজার ৫৯২ জন উপকারভোগীর মাঝে ২৪৫ দশমিক ৯২ মেট্রিক টন চাল বিতরণ করা হয়। ৪৬৪ জন উপকারভোগীর মাঝে ২ লাখ ৫৯ হাজার টাকা বিতরণ করা হয়েছে। ৩৩৩ হেল্পলাইনের মাধ্যমে সহায়তা প্রত্যাশী ৭৯টি পরিবারের মধ্যে ত্রাণ বিতরণ করা হয়েছে। এছাড়া স্থানীয়ভাবে ২টি পরিবারের মাঝে  ২০ কেজি চাল প্রদান করা হয়েছে।

নড়াইল জেলা প্রশাসনের উদ্যোগে ২৯ হাজার ৪০টি দুস্থ ও অসহায় পরিবারের মধ্যে ২৯০ দশমিক ১০ মেট্রিক টন চাল এবং স্থানীয়ভাবে ১০০টি শুকনো খাবারের প্যাকেট বিতরণ করা হয়েছে। এছাড়া রেডক্রিসেন্ট সোসাইটি চারশত প্যাকেট রান্না করা খাবার বিতরণ করেছে।
#

দীপংকর/মাসুম/সঞ্জীব/সেলিম/২০২১/১৯২০ ঘণ্টা  

দেশের অর্থনীতিতে করোনা আঘাত করতে পারেনি
                              -- নৌপরিবহন প্রতিমন্ত্রী
বোচাগঞ্জ (দিনাজপুর), ৪ শ্রাবণ  (১৯ জুলাই) : 


নৌপরিবহন প্রতিমন্ত্রী খালিদ মাহমুদ চৌধুরী বলেছেন, করোনা মোকাবিলায়  প্রধানমন্ত্রী শেখ হাসিনা জীবন ও জীবিকার যে তত্ত্ব দিয়েছেন তা সমগ্র পৃথিবীতে প্রশংসিত হয়েছে। করোনায় বিশ্বের অর্থনীতিতে ধস নেমেছে কিন্তু বাংলাদেশের অর্থনীতিতে করোনা আঘাত করতে পারেনি। দেশের উন্নয়ন সমানতালে এগিয়ে চলছে। যারা পদ্মা সেতু নিয়ে ষড়যন্ত্র করেছিল তারা দেখুক এই করোনার মধ্যেও পদ্মা সেতুর কাজ এগিয়ে যাচ্ছে।

প্রতিমন্ত্রী আজ দিনাজপুরের বোচাগঞ্জ উপজেলা ৫০ শয্যা বিশিষ্ট স্বাস্থ্য কমপ্লেক্সে সেন্ট্রাল অক্সিজেন লাইনের উদ্বোধনকালে প্রধান অতিথির বক্তব্যে এসব কথা বলেন।

বোচাগঞ্জ উপজেলা স্বাস্থ্য ও পরিবার পরিকল্পনা কর্মকর্তা ডাঃ আবুল বাসার মোঃ সায়েদুজ্জামানের সভাপতিত্বে অনুষ্ঠানে বক্তব্য দেন রংপুর বিভাগীয় পরিচালক (স্বাস্থ্য) ডাঃ আবু মো. জাকিরুল ইসলাম, জেলা সিভিল সার্জন ডাঃ মো. আব্দুল কুদ্দুস ও বোচাগঞ্জ উপজেলা নির্বাহী অফিসার ছন্দা পাল। 


প্রতিমন্ত্রী পরে বোচাগঞ্জ উপজেলা চত্বরে এলজিইডির বাস্তবায়নাধীন ১০টি সরকারি প্রাথমিক বিদ্যালয়ের একাডেমিক ভবনের উদ্বোধন, ৭টি পাকা রাস্তার উদ্বোধনসহ এডিপি প্রকল্পের আওতায় সেলাই মেশিন, হুইল চেয়ার, ভ্যানগাড়ি ও বাই সাইকেল বিতরণ করেন। 

#

জাহাঙ্গীর/মাসুম/সঞ্জীব/সেলিম/২০২১/১৯০০ ঘণ্টা  

তথ্যবিবরণী                                                                                              নম্বর : ৩৩৫৯

 

করোনাভাইরাস বিস্তাররোধে মন্ত্রিপরিষদ বিভাগের প্রজ্ঞাপন

 কোরবানি পশুর চামড়া পরিবহন ও খাদ্য প্রক্রিয়াজাতকরণ বিধি-নিষেধ আওতাবর্হিভূত 

ঢাকা, ৪ শ্রাবণ  (১৯ জুলাই) : 


করোনাভাইরাস (কোভিড-১৯) এর বিস্তাররোধে মন্ত্রিপরিষদ বিভাগের ১৩ জুলাই ২০২১ তারিখের স্মারকের মাধ্যমে আরোপিত সার্বিক কার্যাবলি ও চলাচলে বিধি-নিষেধকালে নিম্নোক্ত কার্যক্রমসমূহ আওতাবহির্ভূত থাকবে।


এগুলো হলো-খাদ্য ও খাদ্যদ্রব্য উৎপাদন ও প্রক্রিয়াজাতকরণ মিল কারখানা; কোরবানির পশুর চামড়া পরিবহন, সংরক্ষণ ও প্রক্রিয়াজাতকরণ এবং 
ঔষধ, অক্সিজেন ও কোভিড-১৯ প্রতিরোধে ব্যবহারের জন্য প্রয়োজনীয় দ্রব্য উৎপাদনকারী শিল্প। সার্বিক পরিস্থিতি বিবেচনায় এ সিদ্ধান্ত গ্রহণ করেছে সরকার। 


মন্ত্রিপরিষদ বিভাগ আজ এ সংক্রান্ত প্রজ্ঞাপন জারি করে।

#

রেজাউল/মাসুম/সঞ্জীব/সেলিম/২০২১/১৮৪০ ঘণ্টা  

তথ্যবিবরণী                                                                                              নম্বর : ৩৩৫৮
 

লাঠিটিলায় সাফারি পার্ক স্থাপনের সম্ভাব্যতা 
যাচাই প্রতিবেদন অনুমোদন করেছে পরিবেশ মন্ত্রণালয়
ঢাকা, ৪ শ্রাবণ  (১৯ জুলাই) : 


ডুলাহাজারা ও গাজীপুরের পর মৌলভীবাজারের জুড়ী উপজেলার লাঠিটিলায় দেশের তৃতীয় সাফারি পার্ক স্থাপনের সম্ভাব্যতা যাচাই প্রতিবেদন অনুমোদন করেছে পরিবেশ, বন ও জলবায়ু পরিবর্তন মন্ত্রণালয়। ৫ হাজার ৬৩১ একর বনভূমির ওপর নির্মিতব্য বঙ্গবন্ধু শেখ মুজিব সাফারি পার্ক স্থাপনের সম্ভাব্যতা যাচাই প্রতিবেদন আজ অনুমোদিত হয়।

বন অধিদপ্তরের প্রধান বন সংরক্ষক মোঃ আমীর হোসেন চৌধুরীর সভাপতিত্বে অনুষ্ঠিত এ সংক্রান্ত ভার্চুয়াল  সভায় প্রধান অতিথি হিসেবে উপস্থিত ছিলেন পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন। সভায় বিশেষ অতিথি হিসেবে উপস্থিত ছিলেন মন্ত্রণালয়ের সচিব মোঃ মোস্তফা কামাল। অন্যান্যের মধ্যে অতিরিক্ত সচিব (উন্নয়ন) আহমদ শামীম আল রাজী, মন্ত্রণালয়ের ঊর্ধ্বতন কর্মকর্তাবৃন্দ এবং মৌলভীবাজার জেলা প্রশাসন, জুড়ী উপজেলা পরিষদের প্রতিনিধিবৃন্দসহ সংশ্লিষ্ট অন্যান্য বিশেষজ্ঞ ব্যক্তিবর্গ উপস্থিত ছিলেন। সম্ভাব্যতা যাচাই কমিটির টিম লিডার  ড. তপন কুমার দে প্রতিবেদনটি উপস্থাপন করেন।

মন্ত্রী বলেন, সম্ভাব্যতা যাচাই প্রতিবেদন অনুযায়ী অন্যান্য এলাকার চাইতে লাঠিটিলায় সাফারি পার্ক স্থাপন অধিক সুবিধাজনক ও বাস্তবভিত্তিক। এলাকার মানুষের ঐকমত্যের ভিত্তিতেই জুড়ী উপজেলার লাঠিটিলায় এ সাফারি পার্ক প্রতিষ্ঠা করা হচ্ছে। এখানে সাফারি পার্ক স্থাপিত হলে বনভূমি অবৈধ দখল হতে রক্ষা পাবে। জীববৈচিত্র্য ও পরিবেশের মানের উন্নয়নে ব্যবস্থা গ্রহণ করা হবে। তিনি বলেন, দেশের বিভিন্ন এলাকা থেকে আগত পর্যটকগণ এ সাফারি পার্কে এসে বিভিন্ন ধরনের দেশি-বিদেশি প্রাণীর সাথে পরিচিত হতে পারবে।

মন্ত্রী বলেন, বর্তমানে সরকারি এ বনভূমির অভ্যন্তরে অবৈধভাবে বসবাসরত পরিবারগুলোর মধ্যে ৫৮টি পরিবারকে যথাযথ প্রক্রিয়ায় পুনর্বাসনের ব্যবস্থা করা হবে। অবশিষ্ট পরিবারগুলোর সমন্বয়ে ইকোভিলেজ প্রতিষ্ঠা করা হবে।  পুনর্বাসন প্রক্রিয়া সর্বোচ্চ গুরুত্ব দিয়ে সম্পন্ন করে সাফারি পার্ক স্থাপনের কাজ দ্রুত বাস্তবায়নের জন্য মন্ত্রী সংশ্লিষ্টদের নির্দেশ দেন।

উল্লেখ্য, মৌলভীবাজার জেলা শহর হতে ৬০ কিমি উত্তর পূর্ব, মাধবকুণ্ড জলপ্রপাত হতে ২০ কিমি দক্ষিণ এবং  লাউয়াছড়া জাতীয় উদ্যানের ৫০ কিমি উত্তর দিকে অবস্থিত হওয়ায় পর্যটকদের জন্য এ সাফারি পার্কে  ভ্রমণ সুবিধাজনক হবে। বর্তমানে ২০৯ প্রজাতির প্রাণী এবং ৬০৩ ধরনের প্রজাতির উদ্ভিদ সম্পন্ন প্রস্তাবিত এলাকায় সাফারি পার্ক স্থাপিত হলে এখানে আরো অধিক প্রজাতির উদ্ভিদ ও প্রাণীর সম্মিলন ঘটানো হবে।
#
দীপংকর/মাসুম/সঞ্জীব/সেলিম/২০২১/১৯০০ ঘণ্টা  

তথ্যবিবরণী                                                                                              নম্বর : ৩৩৫৭
 

কোভিড-১৯ সংক্রান্ত সর্বশেষ প্রতিবেদন

ঢাকা, ৪ শ্রাবণ  (১৯ জুলাই) : 


স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ৪৫ হাজার ১২ জনের নমুনা পরীক্ষা করে ১৩ হাজার ৩২১ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১১ লাখ ১৭ হাজার ৩১০ জন। 

 


গত ২৪ ঘণ্টায় ২৩১ জন-সহ এ পর্যন্ত ১৮ হাজার ১২৫ জন এ রোগে মৃত্যুবরণ করেছেন।

 

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ৯ লাখ ৪১ হাজার ৩৪৩ জন।

#

ফেরদৌস/মাসুম/সঞ্জীব/সেলিম/২০২১/১৭৪০ ঘণ্টা  

তথ্যবিবরণী 







             নম্বর : ৩৩৫৬ 

বীর মুক্তিযোদ্ধার সন্তানদের বৃত্তির দরখাস্ত আহ্বান
ঢাকা, ৪ শ্রাবণ  (১৯ জুলাই) : 


২০২১-২০২২ শিক্ষাবর্ষে ‘নতুন ভারত বাংলাদেশ মৈত্রী মুক্তিযোদ্ধা সন্তান স্কলারশিপ স্কিম’-এর আওতায় বীর মুক্তিযোদ্ধার সন্তান এবং নাতি-নাতনিদের বৃত্তি প্রদানের লক্ষ্যে দরখাস্ত আহ্বান করেছে মুক্তিযুদ্ধ বিষয়ক মন্ত্রণালয়।  ১ হতে ৩১ আগস্ট  ২০২১ পর্যন্ত দরখাস্ত  জমা নেয়া হবে।

ভারত সরকারের আর্থিক সহায়তায় ঢাকাস্থ ভারতীয় হাইকমিশন এবং মুক্তিযুদ্ধ বিষয়ক মন্ত্রণালয় যৌথভাবে এ কার্যক্রম  বাস্তবায়ন করবে।

স্কলারশিপ স্কিমের আওতায় উচ্চ মাধ্যমিক পর্যায়ে এক হাজার জন এবং স্নাতক পর্যায়ে এক হাজার জন করে মোট দুই হাজার ছাত্র-ছাত্রীকে (বীর মুক্তিযোদ্ধার সন্তান/নাতি-নাতনি) বৃত্তি প্রদান করা হবে। স্নাতক পর্যায়ে এককালীন ৫০ হাজার এবং উচ্চ মাধ্যমিক পর্যায়ে এককালীন ২০ হাজার টাকা করে বৃত্তি  প্রদান করা হবে।

এ বিষয়ে বিস্তারিত তথ্য ও ফরম মুক্তিযুদ্ধ বিষয়ক মন্ত্রণালয়ের ওয়েবসাইটে  (www.molwa.gov.bd) পাওয়া যাবে।
#

সমালোচনা করে আবার সেই টিকাই নিচ্ছেন খালেদা জিয়া, এটা ভালো!

                                                                       -- তথ্যমন্ত্রী

ঢাকা, ৪ শ্রাবণ  (১৯ জুলাই) : 


তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, ‘সমালোচনা করে আবার সেই টিকাই নিচ্ছেন বেগম খালেদা জিয়া, এটা ভালো!’ 


আজ রাজধানীর ধানমন্ডিতে আওয়ামী লীগ সভাপতির রাজনৈতিক কার্যালয়ে দলের ত্রাণ ও সমাজকল্যাণ সম্পাদক সুজিত রায় নন্দীর সভাপতিত্বে প্রধানমন্ত্রীর ঈদ উপহার ও করোনাসুরক্ষা সামগ্রী বিতরণ অনুষ্ঠানে প্রধান অতিথির বক্তৃতায় বিএনপিনেত্রী বেগম খালেদা জিয়ার টিকা নেয়া প্রসঙ্গে মন্ত্রী এ মন্তব্য করেন। আওয়ামী লীগের ত্রাণ ও সমাজকল্যাণ বিষয়ক উপকমিটি এবং ডাক ও টেলিযোগাযোগ মন্ত্রণালয়ের সংসদীয় স্থায়ী কমিটির চেয়ারম্যান এ কে এম রহমতুল্লাহ, স্বাস্থ্য ও জনসংখ্যা বিষয়ক সম্পাদক ডা. রোকেয়া সুলতানা প্রমুখ এ সময় বক্তব্য রাখেন। 


ড. হাছান বলেন, ‘আজকে আমরা দেখতে পেলাম, বেগম খালেদা জিয়াও টিকা নিচ্ছেন। তার দলের নেতারা এই টিকা নিয়ে অনেক বিভ্রান্তি ছড়িয়েছিলেন আর সেই নেতারাই পরে টিকা নিয়েছিলেন। আজকে বেগম খালেদা জিয়াও টিকা নিচ্ছেন। এজন্য তাকে ধন্যবাদ জানাই এবং তিনি যেন টিকা গ্রহণ করে পুরোপুরি সুস্থ থাকেন, করোনা মহামারি থেকে মুক্ত থাকেন, সেটিই আমরা প্রত্যাশা করি, সেটিই আমরা বিধাতার কাছে প্রার্থনা করি।’


‘তবে আপনারা টিকা নিয়ে বিভ্রান্তি ছড়িয়েছিলেন, এখন বেগম খালেদা জিয়াসহ সবাই যখন টিকা গ্রহণ করছেন, অতীতে বিভ্রান্তি ছড়ানোর জন্য জাতির কাছে আপনাদের ক্ষমা চাওয়া উচিত বলে জনগণ মনে করে’ বিএনপি’র উদ্দেশ্যে বলেন আওয়ামী লীগের যুগ্ম সাধারণ সম্পাদক।


‘অ্যাস্ট্রোজেনেকার যে টিকা ইউরোপের মানুষও নিচ্ছে সেই টিকা দেশে আনার সময় বিএনপির পক্ষ থেকে বলা হয়েছিল, সেটা কোনো কাজ করবে না এমনকি এটা নিলে স্বাস্থ্যঝুঁকির সম্ভাবনা আছে -একথা বলে তারা জনগণকে বিভ্রান্ত করার চেষ্টা চালিয়েছে’ মনে করিয়ে ড. হাছান বলেন, পরবর্তীতে দেখতে পেলাম তারাই আবার টিকা নিলেন, কেউ কেউ গোপনে আবার কেউ কেউ প্রকাশ্যে। আবার কেউ কেউ বললেন, এই টিকা নিয়ে খুব আরামবোধ করছেন।


ইতোমধ্যেই বিএনপির শীর্ষস্থানীয় নেতৃবৃন্দের বেশিরভাগই টিকা গ্রহণ করেছেন উল্লেখ করে তথ্যমন্ত্রী বলেন, ‘কেউ কেউ প্রথম ডোজ নিয়েছেন, কেউ কেউ দ্বিতীয় ডোজও নিয়েছেন, সরকারের কাছে সেই তালিকা আছে।’ 


করোনা মহামারি প্রতিরোধে সরকারের কর্মযজ্ঞ তুলে ধরে তথ্যমন্ত্রী বলেন, ‘বাংলাদেশ আওয়ামী লীগের সরকার দেশের সমস্ত মানুষকে স্বাস্থ্য সুরক্ষা দেয়ার লক্ষ্যে কাজ করছে। প্রধানমন্ত্রী ঘোষণা করেছেন দেশের ৮০ শতাংশের বেশি মানুষকে টিকা প্রদান করা হবে। আমাদের এই টিকা সব মানুষের জন্য। আমরা বিএনপির সমস্ত নেতৃবৃন্দ, কর্মীদেরকেও আমরা টিকা দেবো। আর তারা যদি আগে নিতে চান, সে ব্যবস্থাও গ্রহণ করা হবে। দয়া করে মানুষের মধ্যে আর বিভ্রান্তি ছড়াবেন না।’ 


বিএনপিকে বাংলাদেশ আওয়ামী লীগের কাছ থেকে শিক্ষা গ্রহণের আহ্বান জানিয়ে এসময় ড. হাছান মাহ্‌মুদ বলেন, ‘কিভাবে প্রতিদিন বাংলাদেশ আওয়ামী লীগ জনগণের পাশে থাকছে, স্বাস্থ্যসুরক্ষা ও খাদ্যসামগ্রী কিভাবে দলের কেন্দ্রীয় পর্যায় থেকে জেলায় এবং সেখান থেকে উপজেলা, ইউনিয়ন হয়ে জনগণের কাছে পৌঁছে দেয়া হচ্ছে, সেটি আপনারা দেখুন। আপনাদের শুধু সমালোচনা করতে দেখতে পাচ্ছি কিন্তু মানুষকে ত্রাণ দিতে আপনাদেরকে দেখা যাচ্ছে না। সুতরাং বাংলাদেশ আওয়ামী লীগের কাছ থেকে শিক্ষা গ্রহণ করুন।’


করোনা পরিস্থিতির মধ্যে ঈদে বাড়ি যাওয়ার পথে স্বাস্থ্যবিধি মেনে চলার জন্য জনগণের প্রতি অনুরোধ জানান মন্ত্রী। তিনি বলেন, নিজের, পরিবারের ও আশপাশের মানুষের সুরক্ষার জন্য এবং সর্বোপরি দেশের সকলের সুরক্ষার জন্য আমাদের প্রত্যেকের নিজের সুরক্ষা প্রয়োজন। 


অনুষ্ঠানে ইসলামিক ফাউন্ডেশন, আঞ্জুমান মুফিদুল ইসলাম, ঢাকা রিপোর্টার্স ইউনিটিসহ বিভিন্ন পেশাজীবী সংগঠনের প্রতিনিধিদের হাতে প্রধানমন্ত্রীর ঈদ উপহার ও করোনাসুরক্ষা সামগ্রী তুলে দেন অতিথিবৃন্দ।
#

ময়মনসিংহে করোনা চিকিৎসায় অস্থায়ী নিয়োগপ্রাপ্ত 

চিকিৎসকদের জন্য সংস্কৃতি প্রতিমন্ত্রীর বিশেষ অনুদান ঘোষণা

ময়মনসিংহ, ৪ শ্রাবণ  (১৯ জুলাই) : 


ময়মনসিংহ মেডিকেল কলেজ হাসপাতালে করোনা রোগীদের জরুরি চিকিৎসা সেবায় আউটসোর্সিংয়ের মাধ্যমে অস্থায়ীভাবে নিয়োগপ্রাপ্ত চিকিৎসকদের সম্মানীভাতা প্রদানের জন্য মাসিক ৪ লাখ টাকা হারে বিশেষ অনুদানের ঘোষণা দিয়েছেন সংস্কৃতি প্রতিমন্ত্রী কে এম খালিদ।


সংস্কৃতি প্রতিমন্ত্রীর পক্ষে তাঁর সহকারী একান্ত সচিব ডাঃ মীর আনোয়ার হোসেন আজ ময়মনসিংহ মেডিকেল কলেজ হাসপাতালের পরিচালক ব্রিগেডিয়ার জেনারেল মোঃ ফজলুল কবিরের হাতে এ বাবদ  প্রথম কিস্তির ৪ লাখ টাকা অনুদানের চেক তুলে দেন। উল্লেখ্য, প্রতিমন্ত্রীর এ বিশেষ সহায়তা করোনা মহামারি শেষ না হওয়া পর্যন্ত অব্যাহত থাকবে।


এছাড়া, প্রতিমন্ত্রী করোনা চিকিৎসার সুবিধার্থে ময়মনসিংহ মেডিকেল কলেজ হাসপাতালে ৫০টি অক্সিজেন সিলিন্ডার প্রদানের ঘোষণা দিয়েছেন, যা শীঘ্রই হস্তান্তর করা হবে।

#

কোরবানির চামড়া ব্যবস্থাপনায় বাণিজ্য মন্ত্রণালয়ের তিন পর্যায়ে কমিটি

ঢাকা, ৪ শ্রাবণ  (১৯ জুলাই) : 


 কোরবানির চামড়া সংরক্ষণ ও ক্রয়-বিক্রয়ে সুষ্ঠু ব্যবস্থাপনা এবং দ্রুত বর্জ্য অপসারণ নিশ্চিত করতে সিটি করপোরেশন, জেলা ও উপজেলা পর্যায়ে তিনটি কমিটি গঠন করেছে বাণিজ্যি মন্ত্রণালয়। 

সিটি করপোরেশনের এলাকায় করপোরেশনের প্রধান নির্বাহী কর্মকর্তা এবং সচিব যথাক্রমে কমিটির সভাপতি ও সদস্য সচিব এর দায়িত্ব পালন করবেন। কমিটির সদস্যরা হলেন-বিভাগীয় কমিশনারের প্রতিনিধি, ডিআইজি রেঞ্জ এর প্রতিনিধি, বিভাগীয় পরিচালক (স্বাস্থ্য) এর প্রতিনিধি, বিভাগীয় প্রানিসম্পদ কর্মকর্তার প্রতিনিধি, স্থানীয় সরকার প্রকৌশল অধিদফতরের অতিরিক্তি প্রধান প্রকৌশলী, জাতীয় ভোক্তা অধিকার সংরক্ষণ অধিদফতরের উপ-পরিচালক, বিসিক আঞ্চলিক কার্যালয়ের আঞ্চলিক পরিচালক,  আনসার ও গ্রাম প্রতিরক্ষা বাহিনীর মহাপরিচালক এর পক্ষে সংশ্লিষ্ট রেঞ্জ এর প্রতিনিধি, ইসলামিক ফাউন্ডেশনের মহাপরিচালকের প্রতিনিধি এবং এফবিসিসিআই এর সভাপতির প্রতিনিধি।

জেলা পর্যায়ে গঠিত কমিটির সভাপতি জেলা প্রশাসক এবং সদস্য সচিবের দায়িত্ব পালন করবেন অতিরিক্ত জেলা প্রশাসক (সার্বিক)। কমিটির সদস্যরা হলেন-জেলা পুলিশ সুপার, জেলা প্রানিসম্পদ কতর্মকর্তা, জেলা তথ্য কর্মকর্তা, স্থানীয় সরকার প্রকৌশল অধিদফতরের নির্বাহী প্রকৌশলী, যুব উন্নয়ন অধিদফতরের  উপ-পরিচালক, ইসলামিক ফাউন্ডেশনের উপ-পরিচালক, সংশ্লিষ্ট জেলার বিসিক এর উপ-মহাব্যবস্থাপক,  জাতীয় ভোক্তা অধিকার সংরক্ষণ অধিদফতরের সহকারী পরিচালক, বাংলাদেশ আনসার ও গ্রাম প্রতিরক্ষা বাহিনী এর জেলা কম্যানডেন্ট এর প্রতিনিধি, সংশ্লিষ্ট পৌরসভার মেয়রের প্রতিনিধি, চেম্বার অফ কমার্স এন্ড ইন্ডাষ্ট্রি’র  সভাপতি এবং  জেলা চামড়া ব্যবসায়ী বা আড়তদার সমিতির সভাপতি।

উপজেলা পর্য়ায়ে উপজেলা নির্বাহী অফিসার কমিটির সভাপতি এবং সহকারি কমিশনার (ভূমি) কমিটির সদস্যসচিব এর দায়িত্ব পালন করবেন। কমিটির সদস্যরা হলেন-উপজেলা স্বাস্থ্য ও পরিবার পরিকল্পনা কর্মকর্তা, উপজেলা প্রানি সম্পদ কর্মকর্তা, থানার ভারপ্রাপ্ত কর্মকর্তা, সকল ইউনিয়ন পরিষদের চেয়ারম্যান, স্থানীয় সরকার ও প্রকৌশল অধিদফতরের উপজেলা প্রকৌশলী, উপজেলা যুব উন্নয়ন কর্মকর্তা, বিসিক এর কর্মকর্তা, উপজেলা আনসার ও ভিডিপি কর্মকর্তা, ইসলামিক ফাউন্ডেশনের প্রতিনিধি, চামড়া ব্যবসায়ী বা আড়তদার সমিতির সভাপতি। 

কমিটিগুলো পর্যায়ক্রমে বাণিজ্য মন্ত্রণালয়, বিভাগীয় কমিশনারের কাছে প্রতিবেদন দাখিল করবে। ইদুল আজহা উপলক্ষ্যে প্রয়োজনীয় চামড়া ব্যবস্থাপনা সংক্রান্ত কন্ট্রোল সেল স্থাপন করবে। ইউনিয়রন ডিজিটাল সেন্টারের মাধ্যমে কাঁচা চামড়া সংরক্ষণে জনসচেতনতামূলক প্রচারণা চালানোর ব্যবস্থা গ্রহণ করবে।
#

লতিফ/অনসূয়া/পরীক্ষিৎ/আসমা/২০২১/১৬০০ ঘণ্টা 
তথ্যবিবরণী             
                                                                                                 নম্বর : ৩৩৫২ 
ইদুল আজহা উপলক্ষ্যে পশুর হাট ব্যবস্থাপনায় নির্দেশনা                                      

ঢাকা, ৪ শ্রাবণ  (১৯ জুলাই) :

আসন্ন ইদুল আজহা উপলক্ষ্যে পশুর হাট ব্যবস্থাপনায়  নিম্নলিখিত নির্দেশনাসমূহ পালনের জন্য সকলের প্রতি আহ্বান জানিয়েছে সরকার। নির্দেশনাগুলো হলো :

· আসন্ন ইদুল আজহা উপলক্ষ্যে অনলাইনের পাশাপাশি যথাযথ স্বাস্থ্যবিধি এবং সরকারি অন্যান্য নির্দেশনা মেনে  কোরবানির পশুর হাট বসাতে হবে।

· কোরবানির পশুর হাটে ক্রেতা-বিক্রেতাগণের একমুখী চলাচল থাকতে হবে অর্থাৎ প্রবেশপথ এবং বহির্গমন পথ পৃথক করতে হবে। 

· হাতে পর্যাপ্ত সময় রেখে পশু ক্রয় নিশ্চিত করতে হবে।

· বৃদ্ধ ও শিশুদের পশুর হাটে প্রবেশ নিয়ন্ত্রণ করতে হবে।

· পশুর হাটে জাল টাকা সনাক্তকরণে সংশ্লিষ্টদের প্রয়োজনীয় ব্যবস্থা নিতে হবে।

· হাটে আগত সকলে যাতে স্বাস্থ্যবিধি অনুসরণ করে, তা নিশ্চিত করতে হবে। 

· হাটে আগত ক্রেতা-বিক্রেতা প্রত্যেকের তাপমাত্রা মাপার যন্ত্র, হাত ধোয়ার পর্যাপ্ত বেসিন, পানি এবং জীবাণুনাশক সাবান রাখতে হবে। 

· অনলাইনে পশু ক্রয়-বিক্রয়ে মানুষকে উৎসাহিত করতে হবে। অনলাইনে পশু ক্রয় বিক্রয়ে সকল ব্যবস্থা নেয়া হয়েছে। মৎস্য ও প্রাণিসম্পদ মন্ত্রণালয়, তথ্য ও যোগাযোগ প্রযুক্তি বিভাগ ও ই-ক্যাবের যৌথ উদ্যোগে এবং এটুআই এর কারিগরি সহায়তায় এ ব্যবস্থা চালু করা হয়েছে। এর আওতায় www.digitalhaat.net প্ল্যাটফর্মে সারাদেশের ২৪১টি ডিজিটাল হাট যুক্ত করা হয়েছে।
· যানবাহন চলাচলে বিঘ্ন ঘটায় এমন স্থানে পশুর হাট বসানো যাবে না। এ নির্দেশ অমান্যকারীদের বিরুদ্ধে মোবাইল কোর্টের মাধ্যমে আইনগত ব্যবস্থা গ্রহণ করা হবে।

· পশুর হাটে সামাজিক দূরত্ব মেনে লাইনে দাঁড়ানো, প্রবেশ ও বের হওয়া নিয়ন্ত্রণ নিশ্চিত করতে হবে।

· সরকার নির্ধারিত স্থানে পশু কোরবানি দিতে হবে।

· পশু কোরবানির পর ২৪ ঘন্টার মধ্যে সংশ্লিষ্ট কর্তৃপক্ষকে বর্জ্য অপসারণে প্রয়োজনীয় ব্যবস্থা গ্রহণ করতে হবে।  

#

হায়দার/অনসূয়া/পরীক্ষিৎ/আসমা/২০২১/১৩০০ ঘণ্টা
তথ্যবিবরণী 







                                 নম্বর : ৩৩৫১ 


কোরবানির প্রাণী জবাই এবং চামড়া ছাড়ানো ও সংরক্ষণ পদ্ধতি
ঢাকা, ৪ শ্রাবণ  (১৯ জুলাই) : 


প্রাণী জবাই’র সময় ও পূর্বে করণীয়ঃ
* পর্যাপ্ত বিশ্রাম দিতে হবে।
* জবাই এর স্থান  সমতল ও পরিষ্কার হতে হবে।
* জবাই এর স্থানে রক্ত জমার জন্য প্রয়োজনীয় সাইজের গর্ত করে নিতে হবে।
* জবাই এর ছুরি বড় এবং যথেষ্ট ধারালো হতে হবে।
* জবাই এর পর প্রাণীর রক্ত সম্পূর্ণ ঝরাতে সময় দিতে হবে।
* কোরবানির পর প্রাণী টানা হেঁচড়া করা যাবে না, এতে ঘর্ষণে চামড়া নষ্ট হতে পারে।
* কোরবানির পর বর্জ্য দ্রুত ও সঠিকভাবে অপসারণ করে জীবানুনাশক ছিটিয়ে দিতে হবে।
* মাস্ক ও হ্যান্ড গ্লাভস ব্যবহারসহ স্বাস্থ্যবিধি অনুসরণ করতে হবে।

সঠিক ভাবে চামড়া ছাড়ানোর পদ্ধতিঃ  
* প্রাণী কোরবানির পর সুচালো মাথার ছুরি দিয়ে সঠিকভাবে লম্বালম্বিভাবে চামড়া কাটতে হবে।
* এবার বাঁকানো মাথার ছুরি দিয়ে চামড়া ছাড়াতে হবে।
* রক্তমাখা ছুরি কোনভাবেই চামড়ায় মোছা যাবে না।

কাঁচা চামড়া সংরক্ষণ পদ্ধতিঃ
* লবন দিয়ে চামড়া সংরক্ষণের পূর্বে চামড়ায় লেগে থাকা মাংস, চর্বি, রক্ত, পানি, মাটি ও গোবর ভালোভাবে পরিষ্কার করতে হবে।
* চামড়া ছাড়ানোর ৪-৫ ঘন্টার মধ্যে গরুর চামড়ায় ৭-৮ কেজি, ছাগলের চামড়ায়
৩-৪ কেজি লবন ভালোভাবে প্রয়োগ করতে হবে, যাতে কোন স্থান ফাঁকা না থাকে।
* চামড়া সংরক্ষণের স্থান একটু উঁচু হতে হবে, যাতে চামড়া থেকে পানি ও রক্ত সহজেই গড়িয়ে যেতে পারে।
* এমনভাবে চামড়া সংরক্ষণ করতে হবে, যাতে বৃষ্টির পানি বা রোদ না লাগে এবং স্বাভাবিক বাতাস চলাচল করতে পারে।

#

বকসী/অনসূয়া/পরীক্ষিৎ/আসমা/২০২১/১৩০০ ঘণ্টা

তথ্যবিবরণী 







                                 নম্বর : ৩৩৫০ 


মুক্তিযোদ্ধা সংসদ কমান্ড কাউন্সিলের নির্বাচনের লক্ষ্যে নির্বাচন কমিশন গঠন

ঢাকা, ৪ শ্রাবণ  (১৯ জুলাই) : 


বাংলাদেশ মুক্তিযোদ্ধা সংসদ কেন্দ্রীয় কমান্ড কাউন্সিল, জেলা/মহানগর ও উপজেলা কমান্ডসমূহের নির্বাচন অনুষ্ঠানের লক্ষ্যে নির্বাচন  কমিশন গঠন করা হয়েছে। 

মন্ত্রিপরিষদ সচিবকে প্রধান নির্বাচন কমিশনার করে ১৮ জুলাই এ সংক্রান্ত  প্রজ্ঞাপন জারি করেছে মুক্তিযুদ্ধ বিষয়ক মন্ত্রণালয়।


কমিশনের অন্যান্য সদস্যরা হলেন শাহজাহান সিদ্দিকী বীর বিক্রম, অবসরপ্রাপ্ত অতিরিক্ত সচিব মোঃ আনছার আলী খান, লে:  কর্নেল কাজী সাজ্জাত  আলী জহির বীর প্রতীক এবং অবসরপ্রাপ্ত অতিরিক্ত সচিব এ এফ এম ইয়াহিয়া চৌধুরী।  
#

মারুফ/অনসূয়া/পরীক্ষিৎ/আসমা/২০২১/১৪২০ ঘণ্টা
দৈনিক পত্রিকায় আগামীকালের সংখ্যায় এবং
ইলেক্ট্রনিক মিডিয়ায় আগামীকাল বিকাল ৫ টা থেকে প্রচারের জন্য
তথ্যবিবরণী                                                                                                                  নম্বর : ৩৩৪৯
পবিত্র ইদুল আজহা উপলক্ষ্যে প্রধানমন্ত্রীর বাণী
ঢাকা, ৪ শ্রাবণ  (১৯ জুলাই) :

প্রধানমন্ত্রী শেখ হাসিনা পবিত্র ইদুল আজহা উপলক্ষ্যে নিম্নোক্ত বাণী প্রদান করেছেন : 


“পবিত্র ইদুল আজহা উপলক্ষ্যে আমি বাংলাদেশসহ বিশ্বের সকল মুসলিম জনগোষ্ঠীকে জানাই আন্তরিক শুভেচ্ছা এবং ঈদ মোবারক।  


হযরত ইব্রাহীম (আঃ) মহান আল্লাহর উদ্দেশ্যে প্রিয়বস্তুকে উৎসর্গের মাধ্যমে তাঁর সন্তুষ্টি লাভে যে অনন্য দৃষ্টান্ত স্থাপন করে গেছেন, তা বিশ্ববাসীর কাছে চিরকাল অনুকরণীয় ও অনুসরণীয় হয়ে থাকবে। প্রতিবছর এ উৎসব পালনের মধ্য দিয়ে সচ্ছল মুসলমানগণ কোরবানিকৃত পশুর গোশত আত্মীয়স্বজন ও গরিব-দুঃখীর মধ্যে বিলিয়ে দিয়ে মানুষে-মানুষে সহমর্মিতা ও সাম্যের বন্ধন প্রতিষ্ঠা করেন। শান্তি, সহমর্মিতা, ত্যাগ ও ভ্রাতৃত্ববোধের শিক্ষা দেয় ইদুল আজহা।


আমরা এক সংকটময় সময়ে ইদুল আজহা উদ্‌যাপন করছি। করোনাভাইরাস সমগ্র বিশ্বকে স্থবির করে দিয়েছে। আমাদের সরকার এ পরিস্থিতি মোকাবিলায় প্রয়োজনীয় ব্যবস্থা নিচ্ছে। আমরা জনগণকে সকল সহযোগিতা  অব্যাহত রেখেছি।  

আল্লাহ বিপদে মানুষের ধৈর্য পরীক্ষা করেন। এসময় সকলকে অসীম ধৈর্য নিয়ে সহনশীল ও সহানুভূতিশীল মনে একে অপরকে সাহায্য করে যেতে হবে। এই বিপদের সময় আমাদের স্বাস্থ্যকর্মী, ডাক্তার, নার্স, পুলিশ, প্রশাসন, আইন-শৃঙ্খলাবাহিনী, সশস্ত্রবাহিনী, সাংবাদিক, ব্যাংকার ও পরিচ্ছন্নতাকর্মীসহ যারা জীবন বাজি রেখে মানুষের সেবা করে যাচ্ছেন তাদের আন্তরিক ধন্যবাদ জানাচ্ছি। 


পাশাপাশি আমি এই মহামারিতে সকলকে স্বাস্থ্যবিধি মেনে নির্ধারিত স্থানে পশু কোরবানি করার অনুরোধ  জানাই। পাশাপাশি আমরা যেন ঘরে পরিবার-পরিজন নিয়ে ঈদের আনন্দ উপভোগ করি এবং আল্লাহতায়ালার দরবারে বিশেষ দোয়া করি যেন এই সংক্রমণ থেকে আমরা সবাই দ্রুত মুক্তি পাই। 


আসুন, আমরা সকলে পবিত্র ইদুল আজহার মর্মবাণী অন্তরে ধারণ করে নিজ নিজ অবস্থান থেকে জনকল্যাণমুখী কাজে অংশ নিয়ে বৈষম্যহীন, সুখী, সমৃদ্ধ ও শান্তিপূর্ণ বাংলাদেশ গড়ে তুলি। 


ইদুল আজহা’র এ দিনে আমি মহান আল্লাহ রাব্বুল আলামিনের কাছে প্রিয় মাতৃভূমি বাংলাদেশ ও মুসলিম উম্মাহর উত্তরোত্তর উন্নতি, সমৃদ্ধি ও অব্যাহত শান্তি কামনা করছি। 

জয় বাংলা, জয় বঙ্গবন্ধু


বাংলাদেশ চিরজীবী হোক।”

#

তথ্যবিবরণী                                                                                                                  নম্বর : ৩৩৪৮ 
পবিত্র ইদুল আজহা উপলক্ষ্যে রাষ্ট্রপতির বাণী   

ঢাকা, ৪ শ্রাবণ  (১৯ জুলাই) :
          রাষ্ট্রপতি মোঃ আবদুল হামিদ পবিত্র ইদুল আজহা উপলক্ষ্যে নিম্নোক্ত বাণী প্রদান করেছেন : 

“পবিত্র ইদুল আজহা উপলক্ষ্যে আমি দেশবাসীসহ বিশ্বের সকল মুসলিম ভাইবোনদের জানাই আন্তরিক শুভেচ্ছা ও মোবারকবাদ।


মহান আল্লাহর প্রতি গভীর আনুগত্য ও সর্বোচ্চ ত্যাগের মহিমায় ভাস্বর পবিত্র ইদুল আজহা। ‘আজহা’ অর্থ কুরবানি বা উৎসর্গ করা। ইদুল আজহা উৎসবের সাথে মিশে আছে চরম ত্যাগ ও প্রভুপ্রেমের পরাকাষ্ঠা। মহান আল্লাহর নির্দেশে স্বীয় পুত্র হযরত ইসরাইল (আঃ) কে কুরবানি করতে উদ্যত হয়ে হযরত ইব্রাহিম (আঃ) আল্লাহর প্রতি অগাধ ভালোবাসা, অবিচল আনুগত্য ও অসীম আত্মত্যাগের যে সুমহান দৃষ্টান্ত স্থাপন করেছেন তা ইতিহাসে অতুলনীয়।


কুরবানি আমাদের মাঝে আত্মদান ও আত্মত্যাগের মানসিকতা সঞ্চারিত করে, আত্মীয়স্বজন ও পাড়া-প্রতিবেশীর সঙ্গে সুখ-দুঃখ ভাগাভাগি করে নেয়ার মনোভাব ও সহিষ্ণুতার শিক্ষা দেয়। এ বছর এমন একটা সময়ে ইদুল আজহা উদ্‌যাপিত হচ্ছে যখন বাংলাদেশসহ গোটা বিশ্ব করোনাভাইরাসের সংক্রমণে চরমভাবে বিপর্যস্ত। করোনার কারণে দেশের জনগণের জীবন ও জীবিকা আজ কঠিন চ্যালেঞ্জের মুখোমুখি। জীবন বাঁচানো প্রথম অগ্রাধিকার হলেও জীবন বাঁচিয়ে রাখতে জীবিকার গুরুত্বও অনস্বীকার্য। কঠিন এ সময়ে আমি দেশের আপামর জনগণের প্রতি কুরবানির মর্মার্থ অনুধাবন করে সংযম ও ত্যাগের মানসিকতায় উজ্জীবিত হয়ে মহামারিতে ক্ষতিগ্রস্ত মানুষের পাশে দাঁড়ানোর আহ্বান জানাচ্ছি। একই সাথে আমি দেশবাসীর প্রতি যথাযথ স্বাস্থ্যবিধি মেনে ও সামাজিক দুরত্ব বজায় রেখে সর্বোচ্চ সতর্কতার সাথে ইদুল আজহা উদ্‌যাপনের আহ্বান জানাচ্ছি। ত্যাগের শিক্ষা আমাদের ব্যক্তি জীবনে প্রতিফলিত হলেই সমাজে প্রতিষ্ঠিত হবে শান্তি ও সৌহার্দ। মহান আল্লাহ আমাদেরকে মহামারি করোনার হাত থেকে রক্ষা করুন, আমিন।


মহান আল্লাহর নিকট কুরবানি কবুল হওয়ার জন্য শুদ্ধ নিয়ত ও উপার্জন থাকা আবশ্যক। সরকার নির্ধারিত স্থানে কুরবানি করে এবং কুরবানির বর্জ্য অপসারণের মাধ্যমে পরিবেশ দূষণ বন্ধে সকলে সচেষ্ট থাকবেন বলে আমি আশা রাখি। পবিত্র ইদুল আজহা সবার জন্য বয়ে আনুক কল্যাণ, সবার মধ্যে জেগে উঠুক ত্যাগের আদর্শ।


জয় বাংলা


খোদা হাফেজ, বাংলাদেশ চিরজীবী হোক।”   
#

